
Swiãtojańskô Noc 

 

Dzysô Noc je Swiãtojańskô 

Czerwińcowé swiãto 

Czas czarzeniô i miłotë, 

Co nas òsamãtô. 

 

Òdżin Sobótczi sã pôli, 

Rôczi do zabawë. 

Knôpi skôczą bez płomienie -  

Chto lepszi kawalér... 

 

A dzéwczãta wiónk na strëgã,  

pùszczą, co ùplotłë. 

Kògò dopłënie nôdali -  

Mdze mia chùtkò chłopa. 

 

Za przesprawë lëdze ze wsë  

Sczidną głowã kani. 

Nie mdze ptôszëskò przesnité 

Wòłac: pic, pic, wiãcy. 

 

Ò północë sã dzéwczãta 

Wëzeblekną czësto 

I za kwiatã parpacowim  

Mdą sznëkrowac bëstro. 

 

Chtërna w lasu kwiat naléze 

Mdze jak szejk bògatô 

Nëże, knôpi, pòmòżëta! 

Mòże dô co za to...? 

